Nafarroako Parlamentuko Mahaiak, 2015eko otsailaren 23an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Pedro Rascón Macías jaunak aurkezturiko mozioa, zeinaren bidez Espainiako Gobernua premiatzen baita otsailaren 2ko 43/2015 Errege Dekretuearen aplikazioa geraraz dezan; errege dekretu horren bidez, unibertsitate-irakaskuntza ofizialen antolamendu berria ezartzen da.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Socialistas de Navarra parlamentu-taldeari atxikitako foru parlamentari Pedro Rascón Macías jaunak, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatu dadin. Mozioaren bidez, Espainiako Gobernua premiatzen da Unibertsitate irakaskuntza ofizialen antolamendu berria ezartzen duen otsailaren 2ko 43/2015 Errege Dekretuaren aplikazioa geraraz dezan.

Espainiako Gobernuak otsailaren 2ko 43/2015 Errege Dekretua onetsi du. Horren bidez aldatu egiten dira Unibertsitate irakaskuntza ofizialen antolamendua ezartzen duen urriaren 29ko 1393/2007 Errege Dekretua eta Doktoretzako irakaskuntza ofizialak arautzen dituen urtarrilaren 28ko 99/2011 Errege Dekretua.

43/2015 Errege Dekretuarekin, PPren Gobernuak bidea irekitzen dio titulazioen egiturak sakon aldatzeari eta, horrenbestez, Espainiako unibertsitate-sistema bera aldatzeari. Unibertsitate-erkidegoaren baitan kezka handiena sortzen duen gaiak dira titulu berak iraupen desberdinak eduki ahal izateak ez ote duen berarekin ekarriko gradu-titulu batzuek balioa galtzea; halaber, finantzaketa publikoaren murrizketa, eta matrikulen prezioek erreformarengatik gora egitea.

Irakaskuntzen araupetzean egonkortasunari zuzenean eragiten dioten aldaketa horiek, bai eta PPk gai honen inguruan hartutako erabakia oinarritzeko azterlanik ez egoteak eta unibertsitateei kontsulta egin ez izanak ere, kezka eta alarma eragin dituzte unibertsitate-erkidegoan. Deklaratutako helburuen eta hartutako neurrien arteko koherentziarik ezari buruzko kezka horrek berak eta Hezkuntza, Kultura eta Kirol Ministerioak erreforma hau dela-eta dauzkan asmoak babestuko duen diagnosi zorrotzik ez egoteak alarma sortu diete aholku-organoei ere; hala nola, Estatu Kontseiluari, horixe adierazi baitu dekretu horri buruz egin duen txostenean. Espainiako Gobernuaren aholku-organo gorenak emandako irizpenak ohartarazpen batzuk egiten ditu, eta haietan, neurri handi batean, berretsi egiten dira errektoreek Unibertsitate Kontseiluan egindakoak.

Eta hainbestekoa da afera, non unibertsitateetan dagoen kezka eta alarma giroari erantzunez, Espainiako Unibertsitateetako Errektoreen Konferentziak bere biltzarrean erabaki baitu dekretu hori 2017ra arte geraraztea, hartara bermatuz prozesu antolatu eta koherente bat gerta dadila, haren bitartez unibertsitate-titulazioen antolaketa-prozesuan kalitatea eta aukera-berdintasuna bermatzeko.

Gure ustez, kontua ez da soilik erreforma honek falta dituela exijitzekoa den zorroztasuna, unibertsitate-erkidegoarekin beharrezkoa den elkarrizketa eta egokitasunari buruzko aldez aurretiko azterlanak; gainera, zerikusi txikia du, edo inongo zerikusirik ez, goi ikasketen kalitatea hobetzearekin, eta, bestela ere, ekarriko dituen ondorioek eragin argia izanen dute gure unibertsitate-ikasleen aukera-berdintasunean.

Horregatik guztiagatik, “Socialistas de Navarra” parlamentu-taldeak honako erabaki proposamen hau aurkezten du:

1. Nafarroako Parlamentuak Espainiako Gobernua premiatzen du indarrik gabe utz dezan otsailaren 2ko 43/2015 Errege Dekretua, zeinaren bidez aldatzen baitira urriaren 29ko 1393/2007 Errege Dekretua, unibertsitate irakaskuntza ofizialen antolamendua ezartzen duena, eta urtarrilaren 28ko 99/2011 Errege Dekretua, Doktoretzako irakaskuntza ofizialak arautzen dituena; izan ere, Espainiako desberdintasunen arrakala soziala areagotzen du, goi mailako irakaskuntzaren kalitatea andeatzen du eta gradu titulua degradatzen du, horrekin zailago eginez ikasleek enplegurako sarbidea izan dezaten, eta irakasleen interesak kaltetuz.

2. Nafarroako Parlamentuak Espainiako Gobernua premiatzen du Unibertsitate Kontseiluaren baitan susta dezan txosten bat egin dadila unibertsitate irakaskuntza ofizialen antolamendu indardunaren emaitzei buruz, txosten horretan sartuta nazioaren, Europaren eta nazioartearen esparruetako baloraziorako garrantzitsua den adierazle-multzo bat.

3. Nafarroako Parlamentuak Espainiako Gobernua premiatzen du susta dezan, Unibertsitate Politikari buruzko Konferentzia Orokorrean, Unibertsitateen Kontseiluan eta Estatuko Unibertsitate Ikasleen Kontseiluan, Batzorde Misto bat era dadila, zeinak helburutzat izanen baitu txosten bat egitea Hezkuntza, Kultura eta Kirol Ministerioak sustatutako erreformak unibertsitateen finantzaketa publiko eta pribatuan, aukera-berdintasunean eta unibertsitate-tituludunen enplegurako sarbidean dauzkan eraginei buruz.

4. Nafarroako Parlamentuak Espainiako Gobernua premiatzen du behin txosten horiek dauzkanean, eta Unibertsitateen Kontseiluak eta Batzorde Mistoak hala gomendatzen badute, unibertsitate irakaskuntza ofizialen antolamenduaren erreforma berri bat aurkez dezan, non, betiere, Estatu Kontseiluak bere irizpenean egindako ohartarazpenetatik eratortzen diren aldaketak sartuko baitira, bai eta aurrez aipatutako azterlanetatik heldu direnak ere.

